
Ishvaraproktam Shivadharmacharakathanam

ఈశ్వరప్రోక్తం   శివధర్మాచారకథనమ్

(శివరహస్యాన్తర్గతే  మహాదేవాఖ్యే)
- శివపార్వతీసంవాదే -

సన్ధ్యాముపాస్య  విధివద్వైతానే  జుహుయాద్యజేత్ ।
పఞ్చాక్షరం చ గాయత్రీం  శ్రీరుద్రం   ప్రణవం  తథా ॥ ౪౦॥
లిఙ్గేఽర్చయన్  మహాదేవం త్రిసన్ధ్యం   బిల్వపల్లవైః   ।
దేవర్షీన్  పితృముఖ్యాంశ్చ సన్తర్ప్యధీతవేదకః ॥ ౪౧॥
కన్దమూలఫలాన్నైశ్చ   వర్తయేదతిథిప్రియః  ।
త్రిసన్ధ్యమాచరేద్యస్తు   శివార్చనమనుత్తమమ్ ॥ ౪౨॥
సన్ధ్యయోర్భోజనం  దేవి మన్నైవేద్యావిశేషతః  ।
నిషిద్ధం  శోషయేద్దేహం  స్వీయం వాప్యతిథేరపి ॥ ౪౩॥
ఏవమాచరతే ధన్యః శివభక్తః శివార్చకః ।
పాపకఞ్చుకముత్సృజ్య జీర్ణాం  త్వచమివోరగః ॥ ౪౪॥
స్వవంశ్యపితృభిః సార్ధం  శివలోకే మహీయతే ।
కుర్యాద్వర్షం  చతుర్మాసం మహాపూజాప్రవర్తతే   ॥ ౪౫॥
ఆషాఢ శ్రావణే  దేవి కార్తికే మార్గశీర్షకే   ।
ఏకభక్తేన నక్తేన  భుక్తికామీ శివార్చకః ॥ ౪౬॥
భోజయేచ్ఛివభక్తాంశ్చ శక్త్యా దానం చ దాపయేత్ ।
ఆషాఢే ఫలపూజా స్యాత్ యస్య కస్య శతాష్టకమ్  ॥ ౪౭॥
శ్రావణే  పారిజాతైశ్చ  పూజయేల్లక్షసఙ్ఖ్యయా   ।
కార్తికే దీపమాలాభిర్ద్యోతయేచ్ఛివమన్దిరమ్   ॥ ౪౮॥
సేవన్తిభిర్మార్గశీర్షే  భక్త్యా సమ్పూజయేచ్ఛివమ్ ।
వసేచ్ఛివపురే రమ్యే చాతుర్మాస్యాంర్చకో నరః ॥ ౪౯॥

త్రిః  సప్తకులసంయుక్తః సర్వభోగసమృద్ధిభాక్  ।
ఏవం పర్వోత్సవే శ్రాద్ధే  మాసేషు నియతాశనః ॥ ౫౦॥
భోజయఞాఛివనైవేద్యం  శివం సమ్పూజ్య వాగ్యతః ।
పితరః సర్వదేవాశ్చ శివమాశ్రిత్య  సంస్థితాః  ॥ ౫౧॥
ప్రీతే  శివే తు తే సర్వే సుప్రీతాః  స్యుర్నసంశయః ।
వృక్షస్య మూలసేకేన శాఖాః పుష్ప్యన్తి వై యథా ॥ ౫౨॥
శివే శివార్చనప్రీతే  పుష్ప్యత్యస్య వపుర్జగత్  ।
నాఽనిష్టమాచరేత్  కిఞ్చిత్ సర్వదేహేషు సర్వదా ॥ ౫౩॥
మనోవాక్కాయజైర్దోషైర్నియతాత్మాపి    పాపిషు ।
యది కుర్యాత్ప్రమాదేన సోఽష్టమూర్తేరనిష్టకృత్   ॥ ౫౪॥
కిమ్పునః సర్వదేహేషు శివాత్మసు మహేశ్వరి ।
జ్ఞానవైరాగ్యసమ్పన్నం   భస్మనిష్ఠం  జితేన్ద్రియమ్  ॥ ౫౫॥
వశ్యాత్మానం యతాత్మానం శాన్తం దాన్తం తపస్వినమ్ ।
భోజయేచ్ఛామ్భవం దేవి వేదవేదాన్తపారగమ్ ॥ ౫౬॥
పఙ్క్తిపావనమూర్ధన్యం   శ్రాద్ధేషు   శివయోగినమ్ ।
యతీశ్వరాదితత్వానాం పరిజ్ఞాతారమీశ్వరి  ॥ ౫౭॥
నానిష్టం  ద్వేష్టి సమ్ప్రాప్తం న చేష్టమభినన్దతి   ।
భవేత్సాధర్మ్యవైధర్మ్యమేతజ్ఞానస్య   లక్షణమ్ ॥ ౫౮॥
వర్ణేష్వప్యధికో  విప్రో విప్రాద్వేదవిదుత్తమః  ।
వేదవిద్భ్యోఽర్థవిచ్ఛ్రేష్ఠస్తస్మాద్యాజీ    విశిష్యతే ॥ ౫౯॥
తతోఽపి సత్రయాజీస్యాద్వర్ణిభ్యోఽప్యధికో   గృహీ ।
వనీ గృహిభ్యోఽప్యధికః సన్న్యాసీ చ తతోఽధికః ॥౬౦॥
తతో వేదాన్తనిష్కృష్టో రుద్రజాపీ  తతోఽధికః ।
సర్వేషామేవ వర్ణానాం  త్రైవర్ణపురుషా   నరాః ॥౬౧॥
పురుషేభ్యో ద్విజశ్రేష్ఠస్తతో    వై గ్రన్థపారగః   ।
గ్రన్థజ్ఞాద్వేదవిద్వాంసస్తేభ్యస్తత్వార్థచిన్తకాః       ॥౬౨॥
తత్త్వవిద్భ్యోఽపి దేవజ్ఞో విశిష్ట ఇతి మే మతిః ।
వేదాన్తవిద్భ్యః కోటిభ్యో విశిష్టాః  శివయోగినః ॥౬౩॥

యోగజ్ఞా యోగనిష్ఠాశ్చ  పితరోయోగసమ్భవాః ।
భుఙ్క్తే (భుక్త్వా) ప్రీణాతి  (ప్రీణన్తి ) తే తస్మాద్విశిష్టాః  శైపివిష్టకాః   ॥౬౪॥
సర్వయజ్ఞతపోదానైః   కృతైః  సాఙ్గైశ్చ  యత్ఫలమ్ ।
శామ్భవో వేదవిప్రో యో భస్మనిష్ఠోఽత్రభుజ్యతే 
(శామ్భవో వేదవిప్రో యో భుఙ్క్తే భస్మసునిష్ఠధీః )॥౬౫॥
నతేన కిం గృహస్థేన  ప్రాప్తం   క్రతుశతైరపి   ।
త్రివిద్యావేదినః  శ్రేష్ఠా  నియమాధ్యాయినోఽపి చ ॥౬౬॥
తతోఽపియాజుషాః శ్రేష్ఠాస్తోవాజసనేయినః   ।
సామ్నాం పదస్వరాభిజ్ఞాశ్ఛన్దోగాస్తు   తతోఽమ్బికే ॥౬౭॥
తతోఽథర్వవిదః శ్రేష్ఠాస్తతో    మన్త్రవిదః  స్మృతాః ।
కద్రుద్రజాప్యనిరతాః   శతరుద్రీయజాపకాః  ॥౬౮॥
భస్మనిష్ఠా రుద్రజాప్యనిరతాః  పాపవర్జితాః  ।
జ్యేష్ఠార్చనరతో  విద్వాన్ తతో వైజ్యేష్ఠసామగః   ॥౬౯॥
షడఙ్గవిత్తతో   దేవి తతోఽప్యుపనిషత్పరః ।
బృహజ్జాబాలనిరతః  పురాణేషు చ నిష్ఠితః  ॥ ౭౦॥
ఇతిహాసార్థవిచ్ఛ్రేష్ఠస్తతో    ధర్మవిదుత్తమః ।
తథాఽథర్వశిరోఽధ్యేతా శిఖాధ్యాయీ తతోఽపి చ ॥ ౭౧॥
కైవల్యోపనిషద్ధ్యానాధ్యాయీ   మేఽద్య విశిష్యతే ।
కాలాగ్నిరుద్రజాపీ  స్యాత్తతోదేవి విశిష్యతే ॥ ౭౨॥
తతః శివరహస్యజ్ఞః  శామ్భవః శ్రేష్ఠ  ఉచ్యతే ।
వశ్యేన్ద్రియః  ప్రసన్నాత్మా యో న ద్వేష్టి న కాఙ్క్షతే  ॥ ౭౩॥
శబ్దాదివిషయాన్  భోగాన్యో జానాతి గుణాగుణమ్ ।
జ్ఞానవైరాగ్యసమ్పన్నః   ప్రసన్నః  సంయతేన్ద్రియః  ॥ ౭౪॥
యుక్తో హ్యష్టాఙ్గయోగేన   సంజ్ఞానీ  శ్రేష్ఠ  ఉచ్యతే ।
శివధర్మోద్భవజ్ఞానాజ్జ్ఞానవైరాగ్యసమ్భవః    ॥ ౭౫॥
జ్ఞానవైరాగ్యయుక్తస్య   శివయోగః ప్రవర్ధతే   ।

శివయోగేన సర్వజ్ఞః  పరిపూర్ణః  స్థిరో  భవేత్ ॥ ౭౬॥
స్వాత్మన్యవస్థితః  సర్వః శివవత్సర్వగో భవేత్ ।
స్వాత్మారామస్త్వసఙ్గశ్చ  సర్వత్రైవ  న సంశయః ॥ ౭౭॥
తాదృశం భోజయిత్వా తు జగద్భోజ్య ఫలం లభేత్ ।
యోవా దోషవినిర్ముక్తాం గాం చ దద్యాత్పయస్వినీమ్ ॥ ౭౮॥
ఘణ్టాభరణవస్త్రాఢ్యాం   సవత్సాం చ దృఢాఙ్గకామ్  ।
దద్యాద్గోదానముత్కృష్టం   శామ్భవేషు యతాత్మసు ॥ ౭౯॥
మధ్యమోత్తమవసత్రాణి  యో దద్యాత్తు నవాని చ ।
శివభక్తేషు వస్త్రాణి  యావత్తత్తన్తుసఙ్ఖ్యయా   ॥౮౦॥
తావద్వర్షశతం  దేవి స్వర్గలోకే  మహీయతే ।
బ్రహ్మచర్యసమోపేతః  శాన్తః శీలపరాయణః ॥౮౧॥
అహోరాత్రం  న భుఞ్జీత  ఉపవాసస్య లక్షణమ్ ।
అహఃసు చాప్యుపోష్యైవ  సాయంయామే చ భోజయన్ ॥౮౨॥
తన్నక్తమితి చ ప్రోక్తం   ఛాయానక్తం దినాన్తిమే ।
అయాచితం కేనచిద్వా దత్తం యద్భుజ్యతే హి తత్ ॥౮౩॥
సక్తూన్  ప్రాశ్య  న దుష్యేత వచనాత్ బ్రాహ్మణస్య  హి ।
షాణ్మాసం చ హవిః క్షారవర్జితం  సంస్తుతం వ్రతమ్  ॥౮౪॥
చన్ద్రాయణం  తద్విజ్ఞేయం  హ్రాసవృద్ధ్యా   తు పక్షయోః ।
శిశుచన్ద్రాయణం  దేవి పక్షయోః శుక్లకృష్ణయోః   ॥౮౫॥
కుర్వన్ కృచ్ఛ్రం శివం పూజ్య లభతే ఫలముత్తమమ్ ।
ఏవం కుర్వన్ శివాచారం వసేతైవం  గృహాశ్రమే  ॥౮౬॥
వర్ణీ వనీ గృహస్థో వా యతిశ్చైవ  విశేషతః ।
శివలోకే మహీయేతయావద్బ్రహ్మా దివా శివే ॥౮౭॥
॥ ఇతి శివరహస్యాన్తర్గతే  ఈశ్వరప్రోక్తం   శివధర్మాచారకథనం సమ్పూర్ణమ్  ॥
-॥ శ్రీశివరహస్యమ్  ।మహాదేవాఖ్యః ఏకాదశమాంశః । అధ్యాయః ౪౮ శివధర్మాచారః
। ౪౦-౮౭॥

ఈశ్వరప్రోక్తం   శివధర్మాచారకథనమ్

- .. shrIshivarahasyam . mahAdevAkhyaH ekAdashamAMshaH . adhyAyaH 48

shivadharmAchAraH . 40-87..

Notes:

Śivaశివ outlines the procedures for worshipping Him including those via the Śivaliṅga

శివలిఙ్గ ?; and mentions about the CandrāyaṇaVratam చన్ద్రాయణవ్రతమ్  .

Several other procedures are mentioned throughout the 12 Aṁśa- s ౧౨ అంశాః of the

ŚivaRahasyam శివరహస్యమ్.

Selected Śloka-s from the chapter are given on this page.

